
Næstu dagarnar fer kanningarstjór­
in, Hans Gammeltoft-Hansen, at av­
hoyra báðar høvuðspersónarnar í 
orrustuni um Skálafjarðartunnilin, 
Kára P. Højgaaard, fyrrverandi 
landsstýrismann við ábyrgd av øki­
num, og Kaj Leo Holm Johannesen, 
løgmann.

Teirra leiklutir í málinum hava 
serligan áhuga. Ætlan teirra var í 
fyrsta umfari at koyra málið ígjøgn­
um uttan um løgtingið, tí, sum 
báðir fleiri ferðir søgdu, at løgting­
ið hevði fyrr samtykt at fara undir 
Skálafjarðartunnilin við privata 
leistinum.

Men mikil orrusta stóðst av hes­
um – ikki minst í løgtinginum. Løg­
maður var íðin talsmaður fyri at 

fáa ætlanina hjá Kára P. Højgaard 
framda í verki, og Kári P. Højgaard 
hevði bílagt Løkshøll 27. juni í fjør til 
undirskriving av sáttmala, sum gav 
CIP uppgávuna at gera tunnilin.

Tá var tað rættiliga, at øði 
kom í grindina, og alt tað, ið 
síðan hendi, førdi til, at Kaj Leo 
Holm Johannesen koyrdi Kára P. 
Højgaard frá sum landsstýrismann, 
og øll tilgongdin við at byggja 
Skálafjarðartunnilin við privata 
leistinum steðgaði.

Kanningarstjórin skal kanna, 
um Kári P. Højgaard hevði heimild 
at samráðast og skriva undir sátt­
mála um hesa bygging og um fígg­
ing og rakstur av eini privatari 
tunnilsverkætlan.

Hann skal eisini kanna, um 
Kári P. Højgaard hevur framt brot 
á ábyrgd landsstýrisins við ikki at 
kunna løgtingið

At kanna, um fyrrverandi lands­
stýrismaðurin í innlendismálum, 
Kári P. Højgaard, er farin út um sínar 
heimildir við at undirskriva avtalu 
við Copenhagen Infrastructure 
Partners um at rinda 1 mió. kr. í so­
kallaðum »break fee«.

Viðvíkjandi løgmanni skal kann­
ingarstjórin kanna, hvønn leiklut 
løgmaður hevur havt í málinum um 
Skálafjarðartunnilin, og um hann 
hevur framt brot á § 5, stk. 2 í lóg um 
ábyrgd landsstýrisins við at hava 
tagt ella givið Løgtinginum skeivar 
ella villleiðandi upplýsingar. Eisini 

skal hann kanna, um løgmaður hev­
ur røkt sína eftirlitsskyldu sbrt. § 
33, stk. 3 í stýrisskipanar- lógini ella 
hevur framt brot á lóggávuna.

Meðan Kári P. Højgaard er 
dømdur og revsaður – við at verða 
koyrdu frá sum landsstýrismaður, 

so kann niðurstøðan hjá kanning­
arstjóranum fáa stórar avleiðingar 
fyri løgmann og samgonguna, um 
ivi verður sáddur um trúvirði hjá 
løgmanni. Hann hevur t. d. týðu­
liga og greitt sagt tinginum, at hann 
avgjørt einki hevði at gera við sátt­
málan við CIP.

Tí liggur lagnan hjá samgonguni 
og løgmanni nú í hondum Gammel­
toft – sum kann fríkenna løgmann 
fult og heilt, men sum eisini kann 
geva løgmanni eina slíka nøs, at 
hann má leggja frá sær.

Lagna løgmans og samgong­
unnar í hondum Gammeltoft

Í næstun verður skipað fyri 
bakikapping fyri amatørar 
í Klaksvík. Tað er Jórun 
Mørkøre, bakarameistari í 
Klaksvík, sum skipar fyri. 
Hon er líka so umhyggin 
bakari sum yrkis-fitness-
ítróttarkvinna. Kappingin 
verður 13. september

– Hetta er ein køkukapp­
ing fyri amatørar. Tað vil 
siga, at øll leikfólk, tað er 
ikki bakarar og fólk, ið selja 
køkur heimanífrá, kunnu 
vera við í kappingini, sigur 
Jórun Mørkøre.

Kappingin fevnir um 
veitslukøku, tertu og smá­
køkur. Dómararnir leggja 
serliga dent á útsjónd, ið 
telur 25 prosent av døm­
ingini, smakk, sum telur 30 
prosent, og kreativitet, sum 
telur 45 prosent.

Baksturin verður latin 
bakarínum hjá Jóruni 
ímillum klokkan 11 og 12.30, 
leygardagin 13. september, 
og klokkan 16.30 fer eitt 
dómaralið at kunngera úr­
skurðin. 

Í dómaraliðnum eru Jór­
un, bakarameistari, Lisbeth, 
bakarasveinur, Jóhanna á 
Tjaldrafløtti, húsarhalds­
lærari, og Charsten Lilleris, 
fakkonsulentur hjá bakar­

afyritøkuni Odense Marc­
ipan.

Dómararnir kjósa vinn­
arar, nummar eitt, tvey og 
trý í hvørjum bólki, ið hvør 
sær fáa sín vinning frá ávík­
avist Odense Marcipan, PM 
og Jórun.

Allar køkur og allar upp­
skriftir skulu merkjast, tá ið 
baksturin verður latin inn 
við uppskrift, so at dómar­
arnir ikki síggja navnið á 
viðkomandi luttakara. Ann­
ars er ein treyt, at Jórun 
fær allar tær hjáløgdu upp­
skriftirnar, tí at hon við 
síni fyritøku fegin vil vísa, 
at eisini ein professionellur 
bakarameistari hevur brúk 
fyri at endurnýggja seg so 
vítt, tað ber til.

Amatørar kappast 
um at baka

Lagnustund løgmans

ítróttur fótbóltur

Løgmanssteypið - vinnarar 1989-2013

HB 5 - 1989, 1992, 1995, 1998, 2004
B36 4 - 1991, 2001, 2003, 2006
GÍ 4 - 1996, 1997, 2000, 2005
EB/Streymur 4 - 2007, 2008, 2010, 2011
KÍ 3 - 1990, 1994, 1999
Víkingur 3 - 2009, 2012, 2013
B71 1-1993
NSÍ 1-2002

Løgmanssteypið finaLurnar 1989-2003
1989 B71-HB 0-0  
 B71-HB  0-2 Oddbjørn Joensen, Gunnar Mohr 
1990 GÍ-KÍ 1-6 Per Dalheim - Beinur Poulsen, Kurt Mørkøre, Olgar 

Danielsen, Allan Mørkøre br, sjálvmál, Todi Jónsson 
1991 B36-HB 1-0 Bergur Magnussen - 
1992 HB-KÍ 1-0 Gunnar Mohr - 
1993 B71-HB 1-1 Páll á Reynatúgvu - Rúni Nolsøe 
 B71-HB 2-1 Torbjørn Jensen, Páll á Reynatúgvu - Hans Petur í 

Brekkunum 
1994 B71-KÍ 1-2  Eli Hentze - Jákup Mikkelsen br, Arnhold Joensen 
1995 B68-HB 1-3 Aksel Højgaard - Rúni Nolsøe, Andreas F. Hansen, Eyðun 

Samuelsen 
1996 GÍ-HB 2-2 Henning Jarnskor, Símun Petur Justinussen - Hallur 

Danielsen, Petur Slyne 
 GÍ-HB 2-2  
  5-3 ell Rúni Justinussen (2), John Petersen, Símun Petur 

Justinussen, Agnar Højgaard 
    - Uni Arge (2), Hallur Danielsen  
1997 GÍ-VB 6-0 Sámal Joensen, Henning Jarnskor (3/1br), Pauli Jarnskor, 

Øssur Hansen - 
1998 HB-KÍ 2-0 Hans á Lag, Andrew av Fløtum - 
1999 B36-KÍ 1-3 Jens Kristian Hansen - Rógvi Jacobsen, Kurt Mørkøre, 

Arnold Joensen 
2000 GÍ-HB 1-0 Óli Hansen - 
2001 B36-KÍ 1-0 Jens Kristian Hansen - 
2002 HB-NSÍ 1-2 Rógvi Jacobsen - Ulrik Balling, Brynjolvur Nielsen br 
2003 B36-GÍ 3-1 ell Jens Kristian Hansen, John Petersen, Jákup á Borg - Súni 

Olsen 
2004 NSÍ-HB 1-3 Helgi L. Petersen - Heine Fernandez, Rókur av Fløtum 

Jespersen, Páll M. Joensen 
2005 GÍ-ÍF 4-1 Hanus Jacobsen (3), Áslakur R. Petersen – Gunnar 

Nielsen br 
2006 B36-KÍ 2-1 Fróði Benjaminsen br, Sylla Ahmed Davy – Atli Danielsen 

br 
2007 EB/S-HB 4-3 Sorin Anghel, Hans Pauli Samuelsen, Arnbjørn Hansen, 

Károl Potemkin 
    – Páll M. Joensen, Rógvi Jacobsen, Vagnur Mohr 

Mortensen  
2008 EB/S-B36 3-2 Arnbjørn Hansen (2), Hans Pauli Samuelsen – Károly 

Potemkin (2) 
2009 EB/S-Víkingur 2-3  Pauli G. Hansen, Arnbjørn Hansen 
    - Hans Jørgen Djurhuus, Andreas Lava Olsen, Finnur 

Justinussen 
2010 EB/S-ÍF 1-0 Sorin Anghel - 
2011 ÍF-EB/S 0-3  - Arnbjørn Hansen (2), Daniel Udsen 
2012 EB/S-Víkingur 3-3 Jónhard Frederiksberg, Levi Hanssen, Leif Niclasen  
   – Hans Jørgen Djurhuus, Atli Gregersen, Hjartvard 

Hansen
 br. Kapping 4-5 Levi Hanssen, Niels Pauli Danielsen, Hans Pauli 

Samuelsen, Marni Djurhuus 
   – Kaj Leo í Bartalsstovu, Hanus Jacobsen, Joseph 

Bassene, Evrard Blé, Erling Jacobsen 
2013 EB/S-Víkingur 0-2  - Finnur Justinussen, Sølvi Vatnhamar 

Løg mans -
steypið 
heldur 
silvurbrúdleyp

Jóannes Hansen

Tað er liðin ein fjórð ings­
øld, síðani tað varð far­
ið undir kappingina um 
løgmanssteypið. Fram 
til 1988 varð spælt um 
bikar og súlur, ið av ís­
lend ingum av Ísafirði 
vóru latnar føroyingum 
at kappast um. Søgan um 
hvussu tað kom í lag, at 
íslendingar góvu før oy­
ing um steyp at kappast 

um, er søgd fleiri ferðir 
áð ur, so hana verður tað 
ikki gjørt meiri við í hes­
um umfarinum.

Í 1989 var fyri fyrstu 
ferð kappast um steypið, 
sum løgmaður hevði givið 
at kappast um. HB hevði 
vunn ið ísafjarðarbikarið 
til ognar í 1964 og síðani 
tríggj ar súlur – í 1973, 1980 
og 1988. HB vann fyrst a 
løgmanssteypið til ogn ar, 
og B36 vann annað løg­

mans steypið til ognar.
Hóast tað eru tíggju 

ár síðani, at HB vann løg­
mans steypið, so hevur 
einki felag vunnið finalur 
um løgmanssteypið oft ari 
enn HB. Einki felag hev ur 
vunnið oftari enn høv­
uðs staðarfelagið, men 
gøtu menn hava oftari 
fegn ast um steypið. Tá 
ið samantalt verður, so 
hava GÍ og Víkingur, 
ið jú er felagsliðið hjá 

gøtumonnum og leir vík­
ing um, vunnið oftari enn 
HB.

Meðan tað serliga var 
fyrstu árini, at havn ar­
fe lag ið vann, og GÍ vann 
um aldarskiftið, so hevur 
Vík ingur verið framúr í 
steypa kappingini, síðani 
fe lags liðið hjá Gøtu og 
Leir vík varð stovnað í 
2008.

Finalistarnir hesa ferð eru teir, sum hava vunnið løgmanssteypið 
ofta – HB tey fyrru árini, Víkingur tey seinnu árini

Stóri steypadagurin er sonn 
fótbóltsveitsla. Men hví skal veitslan 
haldast sum avhaldsball við fullum 

viðførisrúmum
Ja, eg veit. Rúsdrekka og fótbóltur hoyra 
ikki saman. Men tað verður neyvan nakar 
av spælarunum hjá Víkingi ella HB, sum fer 
vinglandi á vøllin, skuldi tað hent seg, at onkur 
innan FSF tók hesar reglur til eftirtektar.
Ikki tí, hesum rokni eg heldur ikki við. Vit 
føroyingar hava altso ikki lyndi til at vera 
serliga liberal innan útskeinking.
Men tað er løgið – ja, mest sum ófatuliga løgið, 
at tað ikki ber til at keypa sær eina veika øll 
aftur við eini grillaðari pylsu, tá farið verður 
til fótbóltsdyst í Føroyum. Tá hetta ber til 
– og riggar væl – mest sum alla aðra staðni í 
londunum kring okkum, hví skal tað so ikki 
bera til her heima?
Tað kann neyvan vera rúsdrekka í sjálvum sær, 
sum er so ræðandi. Tí tú sleppur framvegis til 
dyst, um tú ert skid, og tað er einki til hindurs 
fyri at fylla bagasjurúmið í besta 80’ara-stíli, 
soleiðis at tað altíð ber til at fáa sær eitt plir, 
um tað skuldi verið. 
Men kanska er tað best, um vit bara blunda, tá 
hetta verður gjørt. Um vit líkasum spæla, at 
eingin drekkur, tá fótbóltsdystur er á skránni, 
so fer tað kanska eisini at passa.  Vertin á, um 
tað ber við sær, at fólk tá smugla bæði heilar 
og hálvar fløskur við sær á meira ella minni 
kreativar hættir. Helst vildi tað verið munandi 
betri fyri bæði hesi og onnur á leikvøllinum, 
um tey fingu sær eina pilsnar ella tvær ístaðin. 
Tostin varð tá sløktur, og promillan hevði helst 
verið nakað væl minni.
Men gakk. Vit skulu jú vera so góð, so góð, so 
skeingin má ikki gerast til dyst. Tað loyvir 
loyvisnevndin ikki, og so ber tað ikki til. Í 
øllum førum ikki alment. 

Skeinkið 
so við 
Tórsvøll

Ítróttar klumman
Jákup Mørk

ítróttur ítróttartoymið

Tróndur
Arge

Hilmar Jan 
Hansen

Heri 
Simonsen

Jóannes 
Hansen

Pætur 
Albinus

Álvur 
Haraldsen

André
Olsen

Teitur
Joensen

Pætur
E. Jensen

Lars MüLLer skaL 
døMa steypafinaLuna

steypafinaLan á rás1

André Olsen

Lars Müller hevur dømt í 
vaksna mannadeildini síðani 
1999, og hesi fimtan árini 
hev ur hvalbingurin virkað 
sum dómari í 234 dystum og 
hjálp ar dómari í 75 dystum.

Hjálp ardómarar í steypa­

fin al uni verða Regin Egholm 
og Andreas P. Hansen, meðan 
Páll Augustinussen verður 4. 
dóm ari.

 Hetta er aðru ferð, at Lars 
Müll er skal døma finaluna í 
steypakappingini hjá monn­
um. Fyrru ferðina var í 2011, 
tá ÍF og EB/Streymur vóru í 

fin al uni.
Finalan um Løg mans­

steyp ið, sum í ár verður mill­
um HB og Víking, verður 
á Tórsvølli leygardagin 30. 
aug ust, kl. 19:45. 

Steypafinaluna hjá kvinn­
un um dømir Elsa Andreasen. 
Hjálp ardómarar verða Jan 

Hermansen og Rani Skaal­
um, og 4. dómari verður Oda 
Andre asen.

 Finalan hjá kvinnunum, 
sum í ár verður millum KÍ og 
HB, verður bríkslað í gongd 
kl. 16:15.

andre@sosialurin.fo

 Jákup Mørk

Soleiðis verður eisini í ár, 
men í mun til tey bæði 
seinnu árini fer sjónvarpir 
hjá Kringvarpinum ikki 
at senda dystin beinleiðis. 
Ístað in verður tað á Rás1 hjá 
Televarpinum, at dyst urin 
verður sendur. Fram leið ari 
av sendingini verður Con­
tent, sum Høgni í Ják ups­
stov ur stendur fyri.

  – Tá finalan varð send í 
Kringvarpinum í fyrraárið, 
rindaði FSF eitt gjald fyri 
hetta. Í fjør var finalan 
partur av pakka loysn ini, 
sum tryggjaði til veru grund­
ar lag ið undir 3­2, sigur Virgar 
Hvid bro, aðalskrivari hjá 
FSF.

 – Vit gjørdu tó tíðliga 
av, at vit ikki framhaldandi 
komu at lata gjald av hesum 
slag num til Kringvarpið. Tað 

hevur so havt við sær, at 
Kringvarpið ikki hevur hild­
ið seg framat at senda bein­
leið is sjónvarp frá finaluni í 
ár, og ístaðin hava vit tosað 
við Content við Høgna í Ják­
ups stovu.

– Høgni hevur verið part­
ur av toyminum hjá portal.
fo, sum hevur stroymað fleiri 
dyst ir í Effo­deildini í ár, 
men tað verður so á Rás1 hjá 
Tele varpinum, at dysturin 

nú verður sendur. Hartil 
verð ur hann stroymaður á 
heima síðuni hjá okkum, og 
møgu leiki er sjálvandi eisini 
fyri, at aðrar síður kunnu 
stroyma finaluna. Men júst 
hetta seinasta er ikki nakað, 
sum vit ráða fyri. Tað verður 
ein avgerð hjá Content, sigur 
Virg ar Hvidbro.

Heimasíðan hjá Fótbóltssambandinum skrivar í dag, at tað verður Lars Müller, 
ið skal døma finaluna um Løgmanssteypið, ið verður leikt komandi vikuskiftið.

Seinastu tvey árini hevur finalan um løgmanssteypið verið spæld á Tórsvølli.

Rás2 siguR fRá steypafinaluni Rás2 fer at siga bein­
leiðis frá finaluni í kappingini um Løg mans steypið millum HB 
og Víking. Talan verður um drúgva upptakt. Bæði seinnapartin 
fríggja dagin og sjálv an leygardagin, tá steypafinalan verður.
 ini ber til at fylgja dystinum á in.fo, sum hevur bein­
leið is frásøgn og myndir frá dystinum.

Løg­
manssteyp­
ið silvur­
brúdleyp
Ítróttur s26

Lars 
Müller 
skal døma 
finaluna
Ítróttur s16

Eirikur Lindenskov
eirikur@sosialurin.fo

Mikudagsblaðið verður borið ókeypis til hvørt húsarhald í Føroyum!

Rakstrarúrslitið hjá Bakka­
frost fyri 1. hálvár 2014 var 
398 milliónir fyri skatt og 213 
milliónir eftir skatt saman­
borið við ávikavist 274 milli­
ónir og 252 milliónir 1. hálvár 
2013. 

Hægri skattur er høvuðs­
orsøkin til lægra úrslitið eftir 
skatt. Alideildin hevur fram­
vegis gott úrslit, og felagið 
vinnur nú aftur pening við 
framleiðsluni av liðugvørum. 
Framleiðslan av mjøli, lýsi og 
fóðri royndist eisini sera væl, 
bæði tí marknaðurin hevur 
verið uppgangandi, og meira 
rávøra varð landað í Fugla­
firði í øðrum ársfjórð-ingi.

– Annar ársfjórðingur 
royndist sera væl hjá okkum, 
og øll virkisøkini góvu yvi­
rskot. Lívfrøðiliga gongdin 
er góð, og sáttmálaprísirnir 
fyri okkara virðisøktu vør­
ur eru nú á einum hægri 
støði enn nakrantíð áður. 
Laksaprísurin á spotmarkn­
aðinum hevur tó verið fall­
andi orsaka av hægri útboði 
av laksi, men vit vinna pen­
ing við framleiðsluni av 
virðisøktum vørum. Hjá 
Havsbrún royndist ársfjórð­
ingurin eisini væl, sigur Reg­

in Jacobsen, stjóri á Bakka­
frosti.

Rakstrarúrslitið fyri ann­
an ársfjórðing hjá Bakkafrost 
var 212 milliónir í mun til 169 
milliónir sama tíðarskeið í 
fjør. Eftir skatt var úrslitið 
126 milliónir samanborið við 
184 milliónir ífjør.

Bakkafrost seldi tilsamans 
11.212 tons av laksi og setti 1,9 
milliónir smolt út í øðrum 
ársfjórðingi 2014.

Úrslitið frá primerum 
rakstri í øðrum ársfjórðingi 
hjá alideildini var 160 milli­
ónir krónur í mun til 200 
milliónir í sama tíðarskeiði í 
2013. Orsøkin til lækkingina 
er lækkandi laksaprísur – 
tøkan av laksi var nakað 
hægri í 2014.

Liðugvørudeildin hevði 
eitt yvirskot frá primerum 
rakstri áljóðandi 20 milliónir 
krónur í øðrum ársfjórðingi 
móti einum undirskoti á 42 
milliónir krónur fyri sama 
tíðarskeið í 2013. Orsøkin 
til betraða úrslitið er hægri 
sáttmálaprísir og lægri rá­
vøruprísir.

Havsbrún, sum framleiðir 
fiskamjøl, lýsi og laksafóður, 
hevði eitt úrslit frá primerum 
rakstri á 51 milliónir krónur 
í øðrum ársfjórðingi 2014 í 
mun til 25 milliónir krónur 
í sama tíðarskeiði í 2013. Or­
søkin er, at felagið hevur 
fingið hendur á væl meira 
rávøru í ár, bæði at nýta til 
laksafóður og at selja uttan­
lands sum mjøl. 

30. juni 2014 hevði Bakka­
frost samtakið eina samlaða 
nettoskuld áljóðandi 555 
milliónir krónur í mun til 639 
milliónir við ársenda 2013. 
Samstundis hevði samtakið 
ótroyttar kredittir á 738 milli­
ónir krónur. Solvensurin hjá 
Bakkafrost var 53%. 

Bakkafrost hevur um 640 
fulltíðarstørv, av hesum eru 
um 200 í liðugvørudeildini og 
75 á Havsbrún.

213 milliónir í yvirskot 
fyrra hálvár


